
Glæra 1
Ráðstefnustjóri - ágætu ráðstefnugestir
Samkvæmt lögum nr. 83/1994 er umboðsmanni barna ætlað að stuðla að bættum hag barna yngri en 18 ára og standa vörð um réttindi þeirra, hagsmuni og þarfir. Þetta gildir um öll svið samfélagsins.
Á þeim tíu árum, sem ég gegndi embætti umboðsmanns barna, þ.e. frá ársbyrjun 1995 til ársloka 2004, lagði ég mikið kapp á að hlusta eftir röddum, þ.e. skoðunum og sjónarmiðum barna og unglinga – enda opinber talsmaður þeirra og málsvari gagnvart einkaaðilum sem og opinberum aðilum. Ég taldi því ekki annað hægt en að afla mér vitneskju frá börnunum sjálfum um málefni þeirra daglega lífs. 
Af þessum sökum ákvað ég strax á mínu fyrsta starfsári að leggja land undir fót. Ég heimsótti fjöldann allan af börnum og unglingum á þeirra heimaslóð, víðsvegar um landið, fór í leikskóla, grunnskóla og félagsmiðstöðvar og ræddi við þau um málefni líðandi stundar. Glæra 2
Fleiri leiðir voru farnar til að heyra skoðanir barnanna, m.a. voru haldin málþing hér í Reykjavík og víðar, þar sem börn og unglingar voru fyrirlesarar og viðruðu hugmyndir sínar og ræddu hagsmunamál sín að viðstöddum m.a. stjórnmálamönnum. Þá voru einnig haldnar ráðstefnur, þar sem börn og unglingar settust á rökstóla með fullorðna fólkinu. Þar var umfjöllunarefnið einelti, atvinnuþátttaka barna og unglinga og virk þátttaka 
þeirra í lýðræðissamfélaginu- allt byggðist þetta að sjálfsögðu á þeirra forsendum. 
Svokölluð Netþing, voru haldin, með hjálp tölvutækninnar, í tvígang á þessum tíu árum. Á þeim þingum sátu, í hvort sinn, 63 fulltrúar barna og unglinga úr öllum kjördæmum, ræddu saman í nokkrum nefndum og lögðu fram rökstuddar tillögur sínar á fjölmörgum sviðum og afhentu þær síðan fulltrúum ríkisstjórnarinnar, til upplýsingar. 
Eftir því sem árin liðu kom æ betur í ljós hve þýðingarmiklu hlutverki heimasíða embættisins, www.barn.is, gegndi ,en í gegnum hana gátu börnin verið í beinu sambandi við mig og komið á framfæri ýmsum ábendingum sem og fyrirspurnum. Þetta gaf mér kjörið tækifæri til að fylgjast með því, hvaða mál brunnu heitast á þeim, hverju sinni

Öll þessi þekking, auðlind, sem fékkst frá börnunum nýttist mér svo sannarlega í starfi  mínu í þeirra þágu og má þess víða sjá stað í árlegum skýrslum mínum til forsætisráðherra, sem unnt er að kynna sér á heimasíðunni embættisins, sem áður var getið um.
-----------------

Glæra 3
Eins og þið hafið nú heyrt voru ýmsar leiðir farnar, í embættistíð minni ,til að fá fram skoðanir barnnanna, umbjóðendanna, en um áramótin 2002-2003 langaði mig til að prófa enn eina aðferð. Þá setti ég í gang tilraunaverkefni, sem ég kallaði Ráðgjafarbekki umboðsmanns barna og réð sérstakan verkefnisstjóra til að hafa umsjón með verkefninu og úrvinnslu þess. Í verkefninu tóku þátt 18 bekkir í jafnmörgum skólum um allt land eða 322 nemendur, 10, 11 og 12 ára. Landinu var skipt upp í átta skólasvæði. Af hverju svæði voru valdir tveir skólar en af höfuðborgarsvæðinu voru þeir fjórir. Tíu skólar voru valdir með tilviljunarúrtaki, en átta skólar til viðbótar höfðu þá þegar boðið sig fram til þátttöku. Kynjaskipting var mjög jöfn, stúlkur 51% og drengir 49% og svipað gilti um aldursskiptinguna.
Þetta tilraunaverkefni stóð yfir í tæpt ár,en því eru gerð ítarleg skil í tveimur skýrslum, sem unnt er að nálgast á heimasíðunni www.barn.is.
Þar er m.a. gerð grein fyrir niðurstöðum þeirra þriggja spurningakannana sem lagðar voru fyrir ráðgjafarbekkina á framangreindu tímabili. 

Fyrst voru ráðgjafarnir ungu spurðir um aðbúnaðinn í skólanum. Í könnun númer tvö var spurt um lífið, að skóladegi loknum, og í þeirri þriðju og síðustu voru könnuð viðhorf þeirra til streitu. Glæra 4
Í niðurstöðum könnunar um aðbúnað og líðan barna í skólanum, þar sem svarhlutfallið var 95,6 % , segir m.a.: 
Skólastofan er aðalvinnustaður nemenda, en þar dvelja börnin mesta hluta skóladagsins. Athygli vekur að niðurstöður könnunarinnar gefa vísbendingu um að fimmtungi ráðgjafanna, þ.e. 68 nemendum af þeim 308 sem svöruðu finnst skólastofan óþægileg og virðist orsökin vera hávaði og skortur á vinnufriði. Niðurstöðurnar gefa ennfremur vísbendingar um að drengjum líði verr í skólastofunni en stúlkum. Glæra 5
Yfirgnæfandi meirihluta ráðgjafanna fannst loftið í skólastofunni gott eða sæmilegt þegar kennslustundin hófst og sama var upp á teningnum þegar spurt var um setu við skólaborðið, 90% svarenda fannst það gott eða allt í lagi. Drengjum þykir marktækt óþægilegra (16%) að sitja við skólaborðið en stúlkum (4%).

Í þessari könnun var einnig spurt um líðan nemenda í frímínútum. Flestir ráðgjafanna fara út á skólalóð í frímínútum og miklum meirihluta þeirra finnst skólalóðin öruggur staður, en 16% þeirra  eru þó óörugg á skólalóðinni. Drengir eru mun óöruggari en stúlkur eða 22,6% á móti 6%. Yngri nemendur eru óöruggari en þeir eldri. Aðspurðir kalla nemendur eftir meira eftirliti á skólalóðinni. Glæra 6
Samkvæmt niðurstöðum könnunarinnar þá er hreinlæti á salernum greinilega ábótavant í mörgum stærri skólunum
Almenn ánægja virðist ríkja með íþróttaaðstöðuna í skólanum, en ráðgjafarnir eru hins vegar ekki á einu máli um hvort nauðsynlegt sé að fara í sturtu að lokinni íþróttaiðkun þrátt fyrir fína aðstöðu til þess, en það er nú önnur saga.
Langflestir ráðgjafanna koma með nesti í skólann eða rúmur helmingur. Volg og velkt samloka virðist vera morgunnæring meginþorra nemendanna, 
sem þeir snæða í skólastofunni, en ekki í sérstökum matsal eins og flestir vinnustaðir fullorðinna bjóða upp á.

Þegar spurt var um hvað væri það versta við skólann vakti það athygli hve margir nefndu að það, að mæta eldsnemma í skólann hvern morgunn væri verst og þeir lögðu til að skólinn hæfist kl. 9 í stað kl. 8 eins og er hin almenna venja. Þá kvartaði hluti þeirra yfir því að þurfa að bíða úti í myrkrinu áður en skóli hæfist, í hvaða veðri sem væri. Glæra 7
Draumaskóli ráðgjafanna er hins vegar ekki ósvipaður draumavinnustað flestra fullorðinna. Það er staður þar sem borin er virðing fyrir öllum, þar sem er vinnufriður, góðir vinnufélagar og skemmtilegt að vera. Glæra 8
Um niðurstöður könnunar varðandi líðan að skóladegi loknum, en þar var um sama svarhlutfall að ræða eða 95,6%, má í stuttu máli segja að ráðgjöfunum líði almennt vel við iðju sína að loknum skóla. Mestum tíma dagsins verja þeir til leikja, íþrótta auk þess að horfa á sjónvarpið og lesa. Þeir hvíla sig lítið og eyða tiltölulega litlum tíma á Netinu en spila svolítið tölvuleiki. 
Almennt má segja að þeim líði vel, bæði í skólanum og að skóladegi loknum. Ákveðnum hópi líður þó illa og þarfnast aðstoðar. Ráðgjafarnir nefna helst hávaða og skort á vinnufriði sem orsök vanlíðunar í skólastofunni. Sumum líður illa vegna þess að borðin og stólarnir eru ekki af réttri stærð. Öðrum líður illa af félagslegum ástæðum. Það er ljóst að drengum líður almennt verr í skólanum en stúlkum.
Niðurstöður þessar kynnti ég fyrir menntamálaráðherra og félagsmálaráðherra, sveitarstjórnamönnum, og ýmsum starfsmönnum stjórnsýslunnar, auk þess að senda fréttatikynningu til fjölmiðla.

Í þriðju og síðustu spurningakönnuninni var – eins og áður sagði – leitað viðhorfa ráðgjafanna til streitu, en svarhlutfallið í þessari könnun var 77,6% eða 250 nemendur af 322. Kynjaskiptingin var nokkuð jöfn en aldursdreifingin var mun ójafnari en áður en svo virðist sem færri nemendur eldri bekkjanna hafi svarað þessari könnun en hinum tveimur fyrri. Því er varhugavert að alhæfa frá niðurstöðum heldur verður að líta á niðurstöður sem vísbendingar. 

Aspurðir er það skoðun langflestra ráðgjafanna að streita birtist sem andleg vanlíðan (kvíði og spenna) en þeir nefna einnig líkamlega vanlíðan (höfuð- og magaverkir og þreyta
Ef dregnar eru saman í örstuttu máli niðurstöður þessarar könnunar voru þær helstar, að ákveðnar vísbendingar eru um að börn og unglingar lifi streitufullu lífi. Um 85% ráðgjafanna telja að börn geti fundið fyrir streitu og um 80% þeirra segjast sjálf finna fyrir henni oft eða stundum. Við erum hér að tala um börn á aldrinum 10-12 ára.
Meðal streituvalda nefna ráðgjafarnir mikinn hávaða og slæmt loft í skólastofunni. 

Með bréfi dags. í lok janúar á síðasta ári vakti ég athygli menntamálaráðherra á þessum niðurstöðum og hvatti til sérstakrar rannsóknar á streitu, orsökum hennar og afleiðingum hjá börnum og unglingum hér á landi. Í lok september sl. fékk ég loks viðbrögð frá ráðuneytinu. Ánægjuleg viðbrögð, en í bréfinu sagði m.a. að þetta væri áhugaverð rannsókn, en menntamálaráðuneytið ætlaði að kanna áhuga félagsmálaráðuneytis og heilbrigðisráðuneytis á því að standa sameiginlega að slíku verkefni.
Góðir áheyrendur !
Sagt er að nám sé vinna og sú staðreynd liggur fyrir að börn og unglingar dvelja stóran hluta ævi sinnar í skóla. Nauðsynlegt er að aðbúnaður þeirra sé þar sem allra bestur, hvað snertir líkamlega en ekki síður andlega velferð þeirra. Núgildandi ákvæði laga um aðbúnað, hollustuhætti og öryggi á vinnustöðum viðurkenna ekki skólann sem vinnustað nemenda og af þeim sökum eiga þeir ekki sjálfstæðan rétt er tryggir þeim öruggt og heilsusamlegt umhverfi, sem er þeim ekki síður mikilvægt en t.d. kennurum og öðrum þeim sem þar starfa og þiggja laun fyrir. 
Ég hef lengi verið þeirrar skoðunar að til að tryggja nemendum áðurnefndan rétt sé nauðsynlegt að sett verði í lög afdráttarlaus ákvæði um þetta efni og sömuleiðis ákvæði um viðurlög sé ekki farið að lögum í þessum efnum.

Ég hafði sem sagt lengi hugsað um þessi mál - ég held allt frá árinu 1997- þegar þrír laganemar leituðu til embættisins, síðla vetrar 2004 og óskuðu eftir að vinna eitthvert verkefni á sviði mannréttinda fyrir embættið –mér fannst þá tilvalið að farið yrði ofan í kjölinn á þessu máli m.a í ljósi ákvæða Barnasáttmála Sameinuðu þjóðanna. Markmiðið átti að vera að finna rökstudda lausn á því, hvar ákvæði um grunnskólann, sem vinnustað nemenda, ætti best heima í hinni íslensku löggjöf. Í lok september sl., lá fyrir vönduð og yfirgripsmikil álitsgerð laganemanna um þetta mál. 
Í henni er m.a. fjallað um þau ákvæði Barnasáttmála Sameinuðu þjóðanna sem koma til álita í þessu sambandi. Þá er gerð grein fyrir norrænni löggjöf um þetta efni og framkvæmd hennar á Norðurlöndum. Síðan er vikið að löggjöf hérlendis og framkvæmd hennar, þ.e. lögum um grunnskóla, lögum um aðbúnað, hollustuhætti og öryggi á vinnustöðum (vinnuverndarlöggjöfin) og lögum um hollustuhætti og mengunarvarnir. Reglugerðir byggðar á þessum lögum eru einnig skoðaðar. Sagt er frá þeim könnunum meðal ráðgjafarbekkja sem ég greindi frá hér áðan. Þá er leitað eftir sjónarmiðum nokkurra viðmælenda, sem starfa að þessum málum innan stjórnsýslunnar. og loks er að finna niðurstöður laganemanna og lokaorð þeirra.
Segja má að niðurstaða laganemanna hafi orðið sú að ákvæði um skólinn,  sem vinnustað nemenda, ætti best heima í vinnuverndarlöggjöfinni, eins og Svíar hafa haft það frá árinu 1978 - eða e.t.v. í sérstakri löggjöf eins og Danir hafa nýlega ákveðið. Norðmenn settu  hins vegar ákvæði þessa efnis inn í grunnskólalögin fyrir nákvæmlega tveimur árum, þ.e. 1. apríl 2003. Glæra 10
 Í lokaorðum álitsgerðarinnar stendur orðrétt: 
“Börn verja stórum hluta uppvaxtarára sinna innan veggja grunnskólans. Aðbúnaður þeirra, umhverfi og vellíðan, skiptir höfuðmáli varðandi mótun þeirra sem einstaklinga og þátttöku þeirra í samfélagi borgaranna. Börnum ber að tryggja þennan rétt, jafnvel enn frekar en hinum fullorðnu, og ekki er ráð nema í tíma sé tekið. Niðurstaðan er því að 
endurskoða verði gildandi löggjöf á þessu sviði og lögfesta um leið ákvæði sem tryggir nemendum öryggi og góðan aðbúnað í grunnskólanum með ótvíræðum hætti.”
Ég sendi álitsgerðina ásamt bréfi til félagsmálaráðherra, hinn 30. desember sl., og hvatti hann til að kynna sér efni skýrslunnar og hafa jafnframt forgöngu um frekari ákvarðanir í málinu, grunnskólanemendum þessa lands til heilla.
Þetta var mitt síðasta embættisverk sem umboðsmaður barna.
Ég þakka fyrir gott hljóð !
E.S

Nánar er hægt að kynna sér þetta mál á heimasíðu umboðsmanns barna www.barn.is  undir dálknum fréttir og einnig  undir dálknum útgáfa  

